
號不正宜先伐之陳氏旣滅取張氏如囊中物耳會陳氏

復來侵　上遂伐陳氏○僞漢陳友諒自將駐南昌時友

諒憤其疆域日促乃作大戰艦悉其所有兵號六十萬空

國而來自爲必勝之計是月壬戌乘江漲直抵城下其氣

銳甚用雲梯百道進攻晝夜不息友諒親督促之攻撫州

門外城壞三十餘丈朱文正鄧愈督諸將死戰且戰且築

城壞復完友諒盡攻擊之術而城中備禦隨方應之殺傷

甚衆院判李繼先元帥牛海龍趙國旺等皆戰死是月癸

酉趙德勝統步卒千人開門出戰其僞將金指揮操戈直

前德勝彎弓一發應弦而倒

五月丙子友諒攻新城門薛顯將銳卒開門突戰斬其平

章劉昭擒其副將趙祥敵退而復合友諒復分兵攻陷臨

江吉安以其所獲吉安守將劉齊朱華臨江同知趙天麟

等殉於城下文正等不爲動

六月辛亥趙德勝廵城至東門敵發蹶張弩中其腰膂箭

深入六寸重傷而死

　〈按功臣本傳云德勝性剛直沉鷙馭下嚴肅一號令之加旗幟爲之改色每從大將征伐恪守軍令不違尺寸〉

　〈平生未嘗看書而隨機應燮紆敵如神動與古名將合臨敵不懼奮身不顧遂及於難　上痛念德勝不已後〉

　〈追封梁國公配享　太廟仍塑像祀於功臣廟〉

趙德勝旣死南昌圍日久援兵不至內外阻絕朱文正乃

--

遣千户張子明赴建業吿急復詐遣軍士號捨命王者詣

友諒營約日出降友諒信之緩其攻及期城上旗幟一新

至暮不至友諒縛捨命王於城下殺之文正等堅守以待

援師張子明取東吳小漁舟夜從水關潜出越石頭口夜

行晝止半月始達建康　上問友諒兵勢如何子明對曰

友諒兵雖盛而戰鬬死者亦不少今江水日涸巨艦將不

利用師久乏糧若援兵至可必破矣　上曰汝歸語文正

等但堅守一月吾當自取之不足慮也子明還至湖口爲

友諒兵所執友諒謂曰若能誘城降非但不死且得富貴

子明徉許之至城下呼曰吾已見　主上令諸公堅守大

軍且至友諒怒攢㮶刺殺之文正等聞之守益堅

七月陳友諒圍南昌八十餘日　上命諸將解廬州之圍

親督舟師三十萬往援之進次湖口是月丙戌友諒始解

圍東出鄱陽以迎我師丁亥遇於康郎山戊子合戰　上

分舟師爲十二屯命徐達常遇春等諸將奮擊敗其前軍

復乘風縱火焚寇舟三十餘艘軍威大振友諒驍將張定

邊奮前欲犯　上舟舟適膠沙常遇春從傍射中定邊定

邊舟始退兪通海來援舟驟邊水湧　上舟遂脫通海與

廖永忠以飛舸追張定邊定邊走身被百餘矢士卒多死

傷會日暮　上御樓船鳴鉦集諸將申約束命徐達囘守

